
Кереш
Халкыбызның тормышы никадәр алга китсә дә, югары технологияләр заманында яшәсәк тә, ышану һәм юрауларның роле әлегәчә бетмәгән. Кешенең иртәгә нәрсә булачагын беләсе, теге яки бу эшне башлаганда, бабаларыбызның акылына, тәҗрибәсенә таянасы килә. Эзләнү эшенең темасын сайлауга да И.Газиның “Мәүлия нигә көлде?” һәм Г.Гыйльмановның “Чәчәк сатучы егет” хикәяләреннән соң туган хис-фикерләр этәрде.
Эзләнү эшенең проблемасы: ышану-юраулар чынбарлыкны чагылдырамы?
Максат: И.Газиның “Мәүлия нигә көлде?” һәм Г.Гыйльмановның “Чәчәк сатучы егет” әсәрләрендә ышану-юрауларның ролен ачыклау, автор позициясен билгеләү.
Бурычлар:
1) теманы ачар өчен, И. Газиның “Мәүлия нигә көлде?” һәм Г.Гыйльмановның “Чәчәк сатучы егет” хикәяләрен укып чыгу;
2) әлеге әсәрләрдә ышану-юрауларны табу;
3) матбугат.ру сайтында ышану-юрауларга кагылышлы мәкаләләр эзләү;
3) халык афоризмнары арасыннан ышану-юрауларны табу, өйрәнү;
4) мәктәп укытучылары һәм укучылары тормышында ышану-юрауларның ролен ачыклау.
Эзләнү объекты: И. Газиның “Мәүлия нигә көлде?” һәм Г. Гыйльмановның “Чәчәк сатучы егет” хикәяләре, матбугат.ру сайты.
Эзләнү предметы: ышану-юраулар.
Методлар,ысуллар:
1. әдәби текстны анализлау;
1. белешмә, тәнкыйди һәм фәнни әдәбият белән эшләү;
1. анкеталар яздыру, әңгәмәләр үткәрү.



Төп өлеш
Ышану-юраулар әдәбият белеменең фольклорга кагылышлы бүлегендә өйрәнелгән. Үземнең эзләнү эшемдә мин “Мәгариф” нәшриятының Г.Ибраһимов исемендәге Тел, әдәбият һәм сәнгать институты белән берлектә нәшер ителгән “Энҗе чәчтем – энҗе җыям” сериясенең “Халык афоризмнары” дигән беренче китабын файдаландым (баш редакторы К.М. Миңнуллин, төзүче Х.Ш. Мәхмүтов). Бу җыентыкта юрау-ышануларга билгеләмә бирелгән, һәм алар тематикалап бүленгән:
1. Мифик затларга, табигать көчләренә, аерым ел, ай, көннәргә кагылышлы;
2. Төрле агачлар, үләннәр белән бәйле;
3. Хайваннар, кошлар, бөҗәкләр белән бәйле;
4. Кешенең тән төзелеше һәм физик халәтенә кагылышлы;
5. Тормыш-көнкүреш фактларына нигезләнгән;
6. Халык медицинасына кагылышлы;
7. Төш юрау үрнәкләре.
Алынган тема өстендә эшләү өчен, мин И.Газиның “Мәүлия нигә көлде?” хикәясен укып чыктым һәм түбәндәге ышану-юрауларны таптым:
“Самовар сызгырса, кунак килә”;
“Мәче битен юса, тагын кунак”;
“Козгын кычкырса – берәр төрле бәхетсезлек көт”;
“Бусаганы уң аяктан атлап чыксаң – юлың уңа”. 
Әсәрнең герое Мәүлия, шушы юрауларга ышанып, имтиханын бирә алмый. Эшенең уңышсызлыгы сәбәбен ул әле объектив рәвештә аңлата белми, чөнки әнисе дә тормышында юрау-ышануларга зур урын бирә.
Әсәрдә автор позициясе:
Автор бу хикәясе белән Мәүлия кебек “җыен чурт-гүргә” ышанучыларга әйтергә тели: юрауларга түгел, үз-үзеңә ышанырга кирәк. Ышанычыңны югалттыңмы – эшең барып чыкмаячак. Ихлас ышану – психологик халәт. Юрау-ышанулар, әлбәттә, кеше тормышында билгеле роль уйныйлар, ләкин хикәядәге кебек хәлиткеч моментларда алар беренче урында торырга тиеш түгел. Автор менә шуны әйтергә тели. Автор үзе юрауларга ышанамы? Ул бу турыда ачыктан-ачык әйтми, ләкин мөнәсәбәтен Мәүлия вакыйгасы аша сиздерә.
Шулай ук мин Г.Гыйльмановның “Чәчәк сатучы егет” хикәясен дә укып чыктым. Бу әсәрдә юрау-ышанулар чәчәкләр аша белдерелә. Автор кешенең язмышын чәчәкләр, аларның төсләре, борынгыдан килгән риваятьләр белән бәйли һәм бик гыйбрәтле язмышлар аша моны дәлилләргә тырыша.
Бу хикәядә мин түбәндәге ышану-юрауларны таптым:
- “Сары роза – сагышка”. Ярәшү көненә сары роза ярамый. (Мәктәптә ышану-юраулар буенча сораштыру үткәргәндә, сәнгать укытучысы Гөлнур апа, елый-елый, түбәндәгеләрне сөйләде: “Быел бакча тутырып, сары чәчәкләр үстердем. Белә идем бит, белә идем, сары төснең аерылу, сагыш төсе икәнен. Нишләп болай булды – белмим. Шуны әйтәм: шул елны Әүхәт абыең үлде.”)
“Ал розалар – өметкә”.
“Шәмәхә лилия – нәфрәткә”.
“Зәңгәр ирис чәчәге бүләк итү – ышанычка”. Бу чәчәкне кабул итеп алган кеше бервакытта да сине ташламаячак, тормышта синең яклаучың, терәгең булачак.
“Төшеңдә чәчәк аткан розалар күрсәң, тиздән кулыңны сораячаклар”.
“Беренче туй кичендә мендәр астына кызыл роза гөле салып ятсаң, мәхәббәтең мәңгелек булыр”.
“Киявең бүләк иткән розалар кулыңа кадалса, тормышыңда борчу-зарлар күп булачак”.
Язучы бу хикәясендә Самат образы аша чәчәкләр, аларның төсләренең кеше язмышына турыдан-туры мөнәсәбәте барлыгын аңлатырга тели. Кешенең киләчәк язмышына, хәтта тәкъдиренә башка факторлар белән бергә үзең сайлап алган чәчәкләр дә йогынты ясый икән. “Чәчәк ул – магик фал, серле ым, илаһи ишарә, ниһаять, язмыш... Синең бүгенге көнең, киләчәгең нинди чәчәк сайлап алуыңнан, хәтта сиңа нинди чәчәк бүләк итүләреннән торырга мөмкин”. Орхидея чәчәкләрен сайлап алган Айсылу үзенең ялгышын яңадан кабатлый, үзен бәхетсез иткән кешесен яңадан кайтарырга тели.
 Язучы Г.Гыйльманов үзе юрау-ышануларга ышанамы? Һәрхәлдә, чәчәкләр турында шулкадәр күп белүче кеше тормышында юрауларга урын бирә, бугай, дигән фикердә калам. Бу хикәянең ышандыру көче бик зур.
 Ышану-юрауларга матбугатта нинди урын бирелә икән? Шуны ачыклар өчен, мин “Матбугат.ру” сайтына мөрәҗәгать иттем. “Татарстан яшьләре” газетасында (2011 ел, 19.07.) Нәзилә Сафиуллинаның “Ырым-шырым” дигән мәкаләсен бик кызыклы дип таптым һәм, үземнең теманы тагын да тирәнрәк ачар өчен, аны җентекләп тикшереп чыктым. Журналист ырым-шырымнарны ике төргә бүлеп карый: яхшыга юраулар һәм начарга юраулар. Начарга юрый торган ырымнарга Н.Сафиуллина мондый мисаллар китерә: кара мәче юлны киссә- уңышсызлыкка, көзге ватылса – бәхетсезлеккә, кечкенә баланы көзгегә күрсәтмә – тотлыга торган я булмаса сөйләшә алмый торган булыр... Күңелле, яхшы ырым-шырымнар бик аз, ә “начар фал” дигәннәре буа буырлык:
 “Тоз түгелсә, авылда тавыклар дәррәү кыткылдый башласа – пыр килеп әрләшү көтелә дигән сүз. Тозны ялгыш түксәң, өйдә тавыш чыкмасын өчен көлеп җибәрергә һәм маңгаеңа шапылдатып сугып куярга кирәк, ди сынамыш. Өйгә кош очып керү яман хәбәргә, имеш. Ишекләрне бикләп, өйдән чыгып киткәч, нәрсәңнедер онытып, кире керү – бетте, юлың уңмаячак дигәнне аңлата. Болай кереп-чыгып йөрүләр озын юлларга чыгу алдыннан бигрәк тә начар фал, имеш. Кире кермичә мөмкин түгел икән инде, өйдә көзгегә карап, үзеңә телеңне чыгарып күрсәтергә кирәк, диләр: шул кирәк сиңа, оешмаган, җыйнаксыз нәрсә дигән сүз буладыр инде бу, яки өйгә кергәч бераз утырып алырга кушалар. Юлга чыгар алдыннан утырып алу шуннан килеп чыккан диләр – берәр нәрсә онытылып калганы искә төшмәсме, янәсе. Туган көнне иртә уздыру, бүләкләрне иртә алу, бала тудыру йортыннан кайтып кермәс борын бәбинең “тәпиен юа” башлау – яман фалдан санала. Өстәлдә буш шешә тору – акчасызлыкка, өстәлдән ипи валчыгын кулың белән сыптырып төшерсәң – муллык күрәсең юк дигән сүз. Телегез кычытып тормаса, кешегә очлы әйбер, әйтик, пычак бүләк итмәгез – әрләшәсез. Киемегезне эчке ягы белән кия күрмәгез – кыйнап ташлаячаклар.»
Журналист дөрес әйтә: әгәр без юрауларга чын күңелебездән ышансак- көнебез шуларны гына уйлап узар иде.
Мәкаләнең ахыры И. Гази әсәре белән аваздаш: гамәлләрең өчен өстеңә җаваплылык аласың килмәсә – юрауларга гаепне аудар, янәсе, борын-борыннан шулай дигәннәр – мин нишли алам?
Мин юрау-ышанулар темасын бик кызыклы дип таптым һәм мәктәбебездә укытучылар һәм укучылар арасында тикшеренү уздырырга булдым.
[bookmark: _GoBack]Мәктәптәге 15 укытучыга һәм 42 укучыга (6-11 сыйныфлар) мин ике сорау белән мөрәҗәгать иттем:
1. Сез нинди юрау-ышанулар беләсез?
2. Сез юрау-ышануларга ышанасызмы? Дөрестән дә, алар киләчәккә прогноз бирә алалармы?
Укытучылар һәм укучылар бик теләп җавап бирделәр, аларның барысы да ышану-юрауларны беләләр булып чыкты. Сораштыручыларның 51% юрау-ышануларга зур игътибар бирә, тормышта аларның роле бар дип саный, ә 49 % аларга ышанмый, көлеп карый. 
 Укытучылар, юрау-ышанулар турында сөйләгәндә, шуңа басым ясадылар: аларга без кара ышану дип түбәнсетеп карарга тиеш түгелбез, чөнки юраулар да- халык күңеленең көзгесе, аның уй-теләкләрен, хыял-өметләрен, шатлык-куанычларын гәүдәләндергән әсәрләр. Гади генә тормыш күренешләреннән дә халык нинди дә булса да яхшылык галәмәте табарга тырышкан. Ләкин тормышта күбрәк үзеңә ышанырга, эшеңнең уңышсызлыгын юрауларга сылтап калдырмаска кирәк. 
 Мин укытучыларым белән килешәм.
 


Йомгак

Нәтиҗә ясап әйткәндә, түбәндәгеләр билгеле булды:
1. И. Гази “Мәүлия нигә көлде?” хикәясендә юрау-ышануларны хорафатка саный һәм үз-үзеңә ышаныч булдырырга кирәклеккә басым ясый.
2. Н.Сафиуллина “Ырым-шырым” дигән мәкаләсендә шушы ук фикерне уздыра
3. Г.Гыйльманов “Чәчәк сатучы егет” хикәясендә тормышта юрау-ышануларның роле барлыкка басым ясый.
4. Мәктәбебез укытучылары һәм укучылары арасында үткәрелгән сораштырулар буенча түбәндәге нәтиҗәгә киленде:
- укытучыларның һәм укучыларның барысы да ышану-юрауларны белә – 100%. 
- киләчәккә прогноз ясау буенча: һичшиксез ышана – 29 кеше (51 %); ышанмый, тел бизәге итеп саный – 28 кеше (49 %).
4. Галимнәр Хуҗиәхмәт Мәхмүтов, Марсель Әхмәтҗанов тарафыннан бу тема тирәнтен өйрәнелгән. 

